
Vífilsdal 11-02-2021 

 

Ágæta sveitarstjórnarfólk. 

Tilefni þess að ég sendi ykkur þetta bréf er að byggðaráð Dalabyggðar samþykkti á fundi 28-

01- 2021.( mál 21 no 2001030.) að leggja til við sveitarstjórn að auglýsa félagsheimilið Árblik 

til sölu eða leigu. 

Sjálfsagt er rekstrarlega óhagstætt að eiga húsið og halda því við en margt annað þarf að 

taka með í þessari umræðu.  SKOÐUM ÞAÐ AÐEINS. 

Þetta félagsheimili var byggt af þremur sveitarfélögum á sínum tíma. Margir lögðu á sig mikla 

vinnu (sjálfboðavinnu) bæði einstaklingar og félög til að koma því upp. Það er því ljóst að 

margir hafa sterkar tilfinningar til þessa hús og vilja eiga það áfram. Vert er í því sambandi að 

benda á að þegar sveitarfélögin sameinuðust var Árblik skuldlaus hrein eign 

Suðurdalahrepps. 

Bent hefur verið á að húsið sé lítið notað. Það er að sumu leiti rétt en. 

Ekki er hægt að tala um síðsta ár í þessu samhengi, en á árunum þar á undan var notkunin í 

stórum dráttum þannig: fundir búnaðarfélags, veiðifélags, ræktunnarsambands Suður-dala, 

fjallskilanefndar, Vesturlands og fl. og fl. Þorrablót Suðurdala, þriggja kvölda keppni í 

félagsvist og bingókvöld kvennfélagsins Fjólu, fermingarveislur, erfidrykkjur, afmælisveislur 

og ættarmót vissulega misjafnt eftir árum.  Að þessu sögðu er rétt að benda á að húsið hefur 

ekki neitt verið auglýst til neinna nota af neinum á þeim tíma sem það hefur verið til. 

Skráning á minni fundum hefur sjálfsagt verið lítil en þeir voru oft með þeim hætti að ekki var 

borgað fyrir notkun. Var þá húsið notað og gengið frá eftir notkun þannig að ekki kom til 

auka þrifa eða annars kostnaðar. 

Varðandi afnot kvennfélagsins Fjólu var um samninga að ræða milli þeirra og Dalabyggðar 

um afnot í stað þrifa sem ég þekki ekki svo vel en veit þó að það hefur væntanlega ekki 

komið sem innkoma í reikningum en heldur ekki sem útgjöld. 

Nokkuð hefur verið um að húsið hafi verið notað t.d. af kvikmyndagerðar hópum, og hefur 

ekki verið greitt fyrir þá notkun og væntanlega hefur fallið umtalsverður kostnaður á rekstur  

þess á þeim tíma sem myndin (HÉRAÐIÐ )var gerð bæði í formi rafmagns og vatnsnotkunar 

og þrifa. Þann kostnað tók sveitarfélagið á sig en ég veit ekki hvernig farið var með hann 

reikningslega.  

Bent hefur verið á að ekki sé þörf á að eiga mörg félagsheimili, Dalabúð sé nóg fyrir ekki 

stærra sveitarfélag. 

Ég vil benda á að á meðan ekki er búið að byggja upp íþróttaaðstöðu í Búðardal þá er 

Dalabúð fyrst og fremst hluti af húsnæði Auðarskóla. Með öðrum orðum getum við ekki 

reiknað með að sú starfsemi sem þó er í Árbliki fái inni í Dalabúð. Sem aftur kemur niður á 

því samfélagi sem við búum í. 



Varðandi rekstur Árbliks þá tel ég að núverandi fyrirkomulag að vera með húsvörð á föstum 

launum (þó að um lága prósentu sé að ræða ) ekki góða leið, betra sé að semja við 

félagasamtök á svæðinu um að sjá um húsið og bera á því ábyrgð, upp á prósentur af 

innkomu, þrif eða aðra þá útfærslu sem felur í sér hvata í rekstri. 

Ekki er hægt að  finna sér verri tíma til þess en akúrat núna að reyna að selja eitt stykki  

félagsheimili úti á landi. Ferðaþjónustan hangir á horreiminni, rétt skrimtir og ekki auðvelt að 

sjá fyrir sér hver færi að borga ásættanlegt verð fyrir Árblik. Ef hugmyndin er að nálgast með 

þessum hætti fjármagn til annara framkvæmda, þá óttast ég að það gangi ekki eftir.  

Ég vil að síðustu hvetja ykkur til að íhuga vel aðrar leiðir áður en þið ákveðið að auglýsa 

Árblik til sölu eða leigu. Þetta hús hefur verið stór þáttur í lífi okkar margra og hamingju 

okkar og ykkar. Það yrði samfélaginu ekki til góðs að setja húsið í söluferli núna.  

